
OʻZBEKISTONDA INTELLEKTUAL MULK 
HUQUQLARINI HIMOYA QILISH TIZIMINI 

TAKOMILLASHTIRISH YOʻLLARI: 
KOMPENSATSIYAVIY MEXANIZMLAR

Mamadiyev Abror Abduraxmon oʻgʻli,
Toshkent davlat yuridik universiteti

Uzluksiz taʼlim boʻlimi bosh mutaxassisi,
mustaqil izlanuvchi

ORCID: 0009-0007-1982-7664
e-mail: abrormamadiyev94@gmail.com 

Annotatsiya. Maqolada Oʻzbekiston Respublikasida intellektual mulk huquqlarini himoya qilishning 
kompensatsiyaviy mexanizmlari tahlil qilingan. Mamlakatda intellektual mulk huquqlarini samarali 
himoya qilish tizimini yaratish innovatsion iqtisodiyotni rivojlantirish va xalqaro standartlarga 
muvofiqlikni taʼminlashda katta ahamiyat kasb etadi. Tadqiqotda intellektual mulk huquqlarini 
himoya qilishga oid milliy qonunchilikdagi mavjud kamchiliklar oʻrganildi. Xorijiy mamlakatlar sud 
amaliyotidan olingan misollarda yuqori miqdordagi kompensatsiyalarning preventiv ahamiyati 
koʻrsatildi. Shartli kompensatsiya miqdorlarini oshirish, uchlamchi kompensatsiya institutini joriy 
etish, isbotlash yukini yengillashtirish, maxsus intellektual mulk sudlarini tashkil etish, sudyalar va 
ekspertlarni tayyorlash hamda jamiyatda intellektual mulk madaniyatini shakllantirish boʻyicha amaliy 
takliflar berildi. Shuningdek, bu boradagi qonunchilikni takomillashtirishga oid fikrlar ilgari surildi. 

Kalit soʻzlar: intellektual mulk, kompensatsiyaviy mexanizmlar, patent huquqi, mualliflik huquqi, 
savdo belgilari, shartli kompensatsiya, uchlamchi kompensatsiya, preventiv choralar, baholash 
standartlari

ПУТИ СОВЕРШЕНСТВОВАНИЯ СИСТЕМЫ ЗАЩИТЫ ПРАВ ИНТЕЛЛЕКТУАЛЬНОЙ 
СОБСТВЕННОСТИ В УЗБЕКИСТАНЕ: КОМПЕНСАЦИОННЫЕ МЕХАНИЗМЫ

Мамадиев Аброр Абдурахмон угли, 
самостоятельный соискатель,

главный специалист отдела непрерывного образования
Ташкентского государственного юридического университета 

Аннотация. В статье проанализированы компенсационные механизмы защиты прав 
интеллектуальной собственности в Республике Узбекистан. Формирование эффективной 
системы защиты прав интеллектуальной собственности имеет ключевое значение 
для развития инновационной экономики и обеспечения соответствия международным 
стандартам. В рамках исследования выявлены существующие недостатки национального 

законодательства, регулирующего вопросы защиты интеллектуальных прав. На 
примерах судебной практики зарубежных государств показано превентивное значение 
высоких размеров компенсаций. В работе сформулированы практические предложения, 
направленные на повышение эффективности компенсационных механизмов, включая 
увеличение размеров условной компенсации, внедрение института тройной компенсации, 
облегчение бремени доказывания, создание специализированных судов по интеллектуальной 
собственности, подготовку судей и экспертов, а также формирование культуры уважения 
к интеллектуальной собственности в обществе. Кроме того, выдвинуты предложения по 
совершенствованию законодательства в данной сфере.

Ключевые слова: интеллектуальная собственность, компенсационные механизмы, 
патентное право, авторское право, товарные знаки, условная компенсация, тройная 
компенсация, превентивные меры, стандарты оценки

WAYS TO IMPROVE THE SYSTEM OF PROTECTION OF INTELLECTUAL PROPERTY RIGHTS 
IN UZBEKISTAN: COMPENSATORY MECHANISMS

Mamadiev Abror Abdurakhmon ugli,
Chief Specialist of the Department of Continuing Education,

Tashkent State University of Law,
Independent Researcher

Abstract. The article analyzes compensatory mechanisms for the protection of intellectual 
property rights in the Republic of Uzbekistan. The creation of an effective system for the protection of 
intellectual property rights in the country is of great importance in the development of an innovative 
economy and ensuring compliance with international standards. The study examined existing 
shortcomings in national legislation on the protection of intellectual property rights. Examples from 
the judicial practice of foreign countries showed the preventive significance of large compensations. 
Practical proposals were made to increase the amount of conditional compensation, introduce the 
institution of tertiary compensation, ease the burden of proof, create specialized intellectual property 
courts, train judges and experts, and form a culture of intellectual property in society. Opinions were 
also put forward on improving legislation in this area.

Keywords: intellectual property, compensatory mechanisms, patent law, copyright, trademarks, 
conditional compensation, case law, preventive measures, valuation standards

Kirish
Zamonaviy jahon iqtisodiyotida intellek-

tual mulk obyektlari eng qimmatli aktivlar-
dan biriga aylanmoqda. Manbalarda qayd 
etilishicha, AQShda IP-intensiv sohalar yalpi 
ichki mahsulotning 38 foizga yaqinini tashkil 
qiladi (MVIP Solutions, 2024). Oʻzbekiston 
Respublikasi ham innovatsion iqtisodiyotga 
oʻtish jarayonida intellektual mulk huquq-
larini samarali himoya qilish tizimini barpo 
etishga katta eʼtibor qaratmoqda.

Shu bilan birga, intellektual mulk hu-
quqlarining buzilishi holatlari ham tobora 
koʻpayib bormoqda. Kontrafakt mahsulotlar 

ishlab chiqarish, noqonuniy nusxa koʻchirish, 
patent huquqlarini rad etish kabi huquqbu-
zarliklar nafaqat huquq egalarining manfaat-
lariga putur yetkazmoqda, balki butun jami-
yatning ijtimoiy-iqtisodiy rivojlanishiga sal-
biy taʼsir koʻrsatmoqda. 

Manbalarda aytilishicha, qalbaki mah-
sulotlar isteʼmolchilar, hukumatlar va intel-
lektual mulk egalariga zarar yetkazadi. Ular 
2016-yilda butun dunyo boʻylab savdoning 
3,3 foizini tashkil etgan va oʻsha yili taxminan 
509 mlrd dollar qiymatiga ega boʻlgan (Shar-
ma, 2022). Koʻrinib turibdiki, kontrafakt, no-
qonuniy nusxa koʻchirish va patent huquqla-

rini buzish innovatorlar hamda huquq egala-
rining daromadlarini kamaytiradi. Shu bilan 
birga, bu holatlar rivojlanayotgan bozorlar 
uchun innovatsiyani ragʻbatlantirishni sekin-
lashtiradi, investitsiyalarni qisqartiradi va so-
liq tushumlarini pasaytiradi. Shu munosabat 
bilan buzilgan huquqlarni tiklash va zararni 
qoplashning samarali kompensatsiyaviy me-
xanizmlarini joriy etish dolzarb vazifaga ay-
lanmoqda.

Tadqiqotning maqsadi Oʻzbekiston Res-
publikasida intellektual mulk huquqlarini 
himoya qilish tizimidagi kompensatsiyaviy 
mexanizmlarning hozirgi holatini tahlil qilish, 
xalqaro tajribani oʻrganish va milliy qonun-
chilikni takomillashtirish boʻyicha amaliy tak-
liflar ishlab chiqishdan iborat.

Asosiy qism
Xorijiy tajriba tahlillari shuni koʻrsatadiki, 

intellektual mulk huquqlarini buzganlik 
uchun yuqori miqdordagi kompensatsiya-
lar nafaqat jabrlanuvchining zararini qop-
lash, balki kuchli preventiv (profilaktik) taʼsir 
koʻrsatish vositasi hisoblanadi. “Adidas” ishi-
da undirilgan 305  mlon dollar, “Oracle” ishi-
dagi 1,3  mlrd dollar va “Merck” kompaniyasi 
ishidagi 2,54 mlrd dollar miqdoridagi tovon 
pullari huquqbuzarlar uchun jiddiy ogohlan-
tirish boʻlib xizmat qiladi.

Oʻzbekiston Respublikasi qonunchiligi-
da esa kompensatsiya miqdorlari xalqaro 
amaliyotga nisbatan ancha past darajada 
belgilangan. Bazaviy hisoblash miqdorining 
(BHM) 20 baravaridan 1000 baravarigacha 
boʻlgan oraliq nazariy jihatdan keng koʻrinsa-
da, amalda koʻpincha minimal miqdorlar 
qoʻllanmoqda. Natijada bu choralar huquqbu-
zarlar uchun yetarli darajada ogohlantiruvchi 
taʼsir koʻrsatmaydi va takroriy huquqbuzar-
liklarning oldini olmaydi.

Shuningdek, xorijiy tajribada kompen-
satsiyaning turli shakllari (haqiqiy zarar, no-
qonuniy olingan foyda, jarima xarakteridagi 
zarar) birgalikda qoʻllanishi kuzatiladi. Bu 
yondashuv huquq egalariga toʻliq va adolatli 
himoya kafolatini yaratadi hamda huquqbu-

zarlikdan olingan barcha noqonuniy foydani 
bartaraf etishga imkon beradi.

Intellektual mulk huquqlarining buzilishi 
bilan bogʻliq sud ishlarida zararlarni qoplash 
miqdori soʻnggi yillarda keskin oshib bora-
yotgani xorijiy davlatlar sud amaliyoti tahlili-
da yaqqol namoyon boʻlmoqda. 

Tovar belgilariga boʻlgan huquqlarning 
buzilishi bilan bogʻliq sud amaliyoti zarar-
larni qoplash institutining samaradorligini 
yaqqol koʻrsatgan. Xususan, 2008-yilda Port-
lend shahrida koʻrib chiqilgan ishda hakam-
lar hayʼati “Adidas America” va uning bosh 
kompaniyasi – “Adidas AG” foydasiga 305 mln 
AQSh dollari miqdorida zarar undirish haqida 
qaror chiqargan. Mazkur ish “Payless Shoe-
Source” kompaniyasiga qarshi qoʻzgʻatilgan 
boʻlib, undirilgan summa bir nechta zarar 
turlarini oʻz ichiga olgan. Jumladan, 30,6  mln 
dollar real (haqiqiy) zarar, 137  mln dollar 
huquqbuzar tomonidan noqonuniy olingan 
foydani qaytarish (disgorged profits) hamda 
137 mln dollar jarima xarakteridagi (puniti-
ve) zarar undirilgan (OregonLive, 2008).

Mualliflik huquqlarining buzilishi bi-
lan bogʻliq sud amaliyotida ham zararlarni 
qoplash boʻyicha juda yirik miqdordagi qa-
rorlar mavjud. Xususan, 2010-yilda Kali-
forniya shtatining Shimoliy okrugida koʻrib 
chiqilgan ishda hakamlar hayʼati “Oracle” 
kompaniyasi foydasiga 1,3 mlrd AQSh dol-
lari miqdorida rekord darajadagi zarar un-
dirish haqida qaror chiqardi. Ushbu ish SAP 
AG, “SAP America” hamda “TomorrowNow” 
kompaniyalariga qarshi qoʻzgʻatilgan boʻlib, 
unda “Oracle”ga tegishli dasturiy taʼminotga 
boʻlgan mualliflik huquqlarining buzilishi 
aniqlangan (Boies et al., 2010). Mazkur sud 
qarori, ayniqsa, dasturiy mahsulotlar so-
hasida mualliflik huquqlarining noqonuniy 
oʻzlashtirilishi huquqbuzarlar uchun niho-
yatda ogʻir moliyaviy oqibatlarga olib keli-
shini koʻrsatadi hamda intellektual mulk hu-
quqlarini himoya qilishda kompensatsiyaviy 
mexanizmlarning muhim preventiv ahami-
yatga ega ekanini tasdiqlaydi.

Shuningdek, yana bir misolda aytilishicha, 
2016-yilda koʻrib chiqilgan patent huquqla-
rining buzilishi bilan bogʻliq ishda hakam-
lar hayʼati “Merck & Co.” kompaniyasining 
boʻlinmasi foydasiga 2,54 mlrd AQSh dollari 
miqdorida tovon puli undirish haqida qaror 
chiqargan. Mazkur ishda “Gilead Sciences, 
Inc.” tomonidan “Merck” kompaniyasiga te-
gishli patentlangan birikmadan gepatit C ka-
salligini davolashga moʻljallangan “Sovaldi” 
va “Harvoni” dorilarini ishlab chiqarishda 
ruxsatsiz foydalanilgani aniqlangan. Shu bilan 
birga, hakamlar hayʼati huquqbuzarlik qasd-
dan sodir etilgan deb topgan boʻlib, bu holat 
AQSh Federal okrugi bosh sudyasi tomoni-
dan zarar miqdorini uch baravargacha oshi-
rish imkoniyatini yuzaga keltirgan. Ushbu sud 
qarori patent huquqlarining ongli ravishda 
buzilishi huquqbuzar uchun nihoyatda ogʻir 
moliyaviy oqibatlarga olib kelishini koʻrsatadi 
hamda intellektual mulk huquqlarini himoya 
qilishda kompensatsiyaviy mexanizmlarning 
preventiv ahamiyatini oshiradi (Parr, 2018).

Keltirilgan xorijiy sud amaliyoti tahli-
li Oʻzbekiston Respublikasi qonunchiligida 
ham shunga oʻxshash samarali kompensat-
siyaviy mexanizmlarni joriy etish zarurligini 
koʻrsatadi. Hozirgi vaqtda milliy qonunchilik-
da belgilangan kompensatsiya miqdorlari va 
ularni qoʻllash mexanizmlari xalqaro amali-
yotdan sezilarli darajada orqada qolmoqda.

Shuningdek, Oʻzbekiston Respublikasi 
Jahon Savdo Tashkiloti (JST) aʼzosi sifatida 
TRIPS shartnomasi qoidalariga rioya qili-
shi lozim. TRIPS (World Trade Organization, 
1994) shartnomasi sud orqali himoya cho-
ralarini belgilaydi va yetarli darajadagi kom-
pensatsiyalarni taʼminlashni talab qiladi.

Bundan tashqari, kuchli kompensatsiya-
viy mexanizmlar investitsion muhitni yaxshi-
lashga ham xizmat qiladi. Xorijiy investorlar 
va xalqaro kompaniyalar oʻz intellektual mul-
kini ishonchli himoya qilinadigan mamlakat-
larda faoliyat yuritishni afzal koʻradilar. Bu 
Oʻzbekiston Respublikasining innovatsion va 
texnologik rivojlanishga qaratilgan investitsi-

yalar uchun jalb qiluvchi mamlakat sifatidagi 
obroʻsini oshiradi.

Shu munosabat bilan, milliy qonunchilikni 
xalqaro standartlarga moslashtirishga qara-
tilgan qator takliflarni koʻrib chiqish maqsad-
ga muvofiqdir.

Qonunchilikka kiritilishi lozim boʻlgan 
oʻzgarishlar

Yuqorida keltirilgan tahlil va xalqa-
ro tajriba asosida quyidagi qonunchilik 
oʻzgarishlarini taklif qilish mumkin.

Shartli kompensatsiya miqdorlarini oshi-
rish – hozirgi minimal va maksimal miqdorlar 
juda past. Shuningdek, mutaxassislarning ay-
tishicha, qonunchilikda kompensatsiya miq-
dorini belgilashda juda keng oraliq mavjud –  
yaʼni bazaviy hisoblash miqdorining (BHM) 
20 baravaridan 1000 baravarigacha. Bu ora-
liq sudlarga katta diskretsiya (erkinlik) be-
radi, lekin aniq mezonlar boʻlmagani sababli 
qarorlar bir xillikdan yiroq, ayrim hollarda 
esa subyektiv baholarga tayaniladi (Mamadi-
yev, 2025a). Patent huquqlari uchun esa ya-
nada yuqori miqdorlar belgilanishi maqsadga 
muvofiq. Bu borada Rossiya Federatsiyasi-
ning Fuqarolik kodeksining 1301-moddasi-
da asarga boʻlgan mutlaq huquqni buzganlik 
uchun javobgarlik nazarda tutilgan boʻlib, oʻn 
mingdan oʻn million rublgacha, shuningdek, 
kodeksning 1406.1-moddasida ixtiro, foydali 
model yoki sanoat namunasiga boʻlgan mut-
laq huquqni buzganlik uchun ellik mingdan 
oʻn million rublgacha miqdorda javobgarlik 
belgilangan (Russian Federation, 2006).

Uchlamchi kompensatsiya institutini joriy 
etish – ataylab sodir etilgan huquqbuzarliklar 
uchun kompensatsiya miqdorini ikki yoki uch 
baravarga oshirish imkonini beruvchi mexa-
nizm kiritilishi kerak. Bu, ayniqsa, takroriy 
huquqbuzarliklar va katta miqyosdagi hu-
quqbuzarliklar uchun samarali boʻladi.

Rossiya Federatsiyasi Fuqarolik kodek-
sining 1301-moddasida qayd etilishicha, 
asarning qalbaki nusxalari qiymatining ikki 
baravari miqdorida, asardan foydalanish hu-
quqi qiymatining ikki baravari miqdorida, 

oʻxshash holatlarda odatda asardan huquq-
buzar tomonidan qoʻllangan usulda qonuniy 
foydalanish uchun undiriladigan narx asosida 
belgilanishi amaliyoti mavjud (Russian Fede-
ration, 2006).

Isbotlash yukini yengillashtirish – daʼvo-
garga zararni isbotlashda yordam beradigan 
mexanizmlar joriy etilishi kerak. Masalan, hu-
quqbuzarga oʻz moliyaviy hujjatlarini taqdim 
etish majburiyati, sud ekspertizasini sud to-
monidan tayinlash va uning xarajatlarini hu-
quqbuzar zimmasiga yuklash kabi.

Koʻpgina davlatlarda (AQSh, Buyuk Brita-
niya, Yevropa Ittifoqi davlatlari) mualliflik hu-
quqini buzishda jabrlanuvchi zararini isbot-
lash qiyin boʻlgan holatlar uchun “statutory 
damages” (yaʼni qonunda belgilangan minimal 
yoki maksimal kompensatsiya miqdori) insti-
tuti qoʻllanadi  (Mamadiyev, 2025b). 

Boshqa bir muallifning taʼkidlashicha, Bol-
gariya, Moldova va Dominikan Respublikasi-
da sud tomonidan statut zararlarni tayinlash 
faqat daʼvogar haqiqiy zararlarni hisoblab 
chiqishning imkoni yoʻqligi yoki jiddiy qi-
yinchiliklar mavjudligini isbotlagan taqdir-
da qoʻllanadi. Xitoyda statut zararlari huquq 
egasiga faqat zararlar miqdorini, huquqbu-
zarning daromadini yoki litsenziya qiymatini 
hisoblash imkonsiz boʻlgan holda qoʻllanadi 
(Lukyanov, 2024).

Huquqbuzarning foydasini kompensatsiya 
sifatida toʻlash institutini kengaytirish – qo-
nunda aniq belgilanishi kerak boʻlgan norma  
shunday ifodalanishi kerak: “huquq egasi oʻz 
zarari yoki huquqbuzarning foydasi oʻrtasida 
tanlov qilish huquqiga ega”. Bu, ayniqsa, hu-
quqbuzar katta foyda olgan hollarda muhim 
sanaladi.

Rossiya Federatsiyasi Fuqarolik ko-
deksining 1301-, 1311-, 1406.1-, 1515- va 
1537-moddalari mazmunidan kelib chiqib, 
sudga daʼvo arizasi bilan murojaat qilganda 
daʼvogarga undirilishi kerak boʻlgan kompen-
satsiyani hisoblashning formulalaridan (usul-
laridan) birini tanlash imkoniyati berilgan 
(Lukyanov, 2024).

Huquqbuzar tomonidan olingan daro-
madni undirib olish koʻplab xorijiy huqu-
qiy tizimlarga xosdir. Xususan, mazkur ja-
vobgarlik chorasi Fransiya (2023-y.), Italiya  
(2005-y.), Shveysariya (Fausten & Ham-
mesfahr, 2012) va AQSh (1950-y.) qonun-
chiligida nazarda tutilgan. Shuningdek, in-
tellektual mulk huquqlarining natijalariga 
boʻlgan huquqlarni buzganlik uchun javob-
garlik chorasi sifatida daromadni undirish 
imkoniyati Yevropa Ittifoqining Direktivasi  
(2004-y.)ning 13-moddasi 1-bandi qoidalari 
bilan toʻgʻridan toʻgʻri ruxsat etilgan.

Institutsional ishlanmalar
Qonunchilik oʻzgarishlari bilan bir qator-

da, institutsional ishlanmalar ham zarur:
Maxsus intellektual mulk sudlarini tashkil 

etish
Rivojlangan mamlakatlardagi tajribadan 

kelib chiqib, intellektual mulk boʻyicha ixti-
soslashgan sudlar yoki sud palatalari yaratili-
shi maqsadga muvofiq. Bu sud qarorlarining 
sifatini oshiradi va bir xillikni taʼminlaydi.

Maxsus intellektual mulk sudlarini tash-
kil etish zarurligi koʻplab xalqaro tadqiqot-
lar natijasida isbotlangan. Qayd etilishicha, 
Xitoyda patent egalari umumiy sudlarga qa-
raganda intellektual mulk sudlarida koʻproq 
zarar uchun daʼvo qilishlari va intellektu-
al mulk sudlari koʻproq zararni qoplashlari 
aniqlangan (Zhang et al., 2022). Maʼlum bir 
yurisdiksiyada ixtisoslashgan sudlarni tashkil 
etish qanchalik foydali yoki zarurligi intellek-
tual mulkdan tashqariga chiqadigan bir qator 
omillarga bogʻliq, degan xulosaga kelingan. 

Shu bilan birga, ayrim mutaxassislarning 
aytishicha, intellektual mulk boʻyicha ixti-
soslashgan sudlarni tashkil etish oʻz-oʻzicha 
yetarli va mustaqil siyosiy vosita sifatida 
emas, balki intellektual mulk va innovatsi-
yalar sohasidagi umumiy siyosat vositalari 
majmuasidagi bir element sifatida koʻrilishi 
lozim. Shu bois, mazkur institut ijodkorlik-
ni ragʻbatlantirish, innovatsiyalarni qoʻllab-
quvvatlash hamda intellektual mulk nizolari-
da adolatli sudlov sifatini oshirishga qaratil-

gan boshqa siyosiy vositalar bilan toʻldirilishi 
kerak (De Werra, 2016). 

Shu sabablarga koʻra, bosqichma-bosqich 
ehtiyoj va imkoniyatdan kelib chiqqan holda 
maxsus intellektual mulk sudlarini tashkil etish 
masalasini koʻrib chiqish maqsadga muvofiq.

Sudyalar va ekspertlarni tayyorlash das-
turlarini rivojlantirish 

Intellektual mulk boʻyicha ixtisoslashgan sud-
yalar, advokatlar va ekspertlar tayyorlash tizimi 
yaratilishi kerak. Buning uchun xalqaro tashkilot-
lar (WIPO, YI) bilan hamkorlik qilish mumkin.

Masalan, WIPO Academy WIPOga aʼzo 
davlatlar, ayniqsa, rivojlanayotgan mamla-
katlar, eng kam rivojlangan mamlakatlar va 
oʻtish davridagi mamlakatlar uchun intellek-
tual mulk boʻyicha taʼlim, oʻqitish va malaka 
oshirish markazi hisoblanadi. Akademiya in-
novatsiya va ijodkorlik uchun zarur boʻlgan 
intellektual mulk boʻyicha insoniy salohiyatni 
oshirishga yordam beradi” (World Intellectu-
al Property Organization, n.d. a).

WIPO akademiyasi akademiyaning in-
tellektual mulk boʻyicha umumiy masofaviy 
oʻqitish kursi (DL-101) asosida intellektual 
mulk boʻyicha sud taʼlimini taklif etadi. Sud 
tizimi aʼzolari uchun mavjud boʻlgan versiya 
turli mintaqalar va huquqiy anʼanalarni ifo-
dalovchi tajribali sudyalar hayʼati tomonidan 
ishlab chiqilgan va koʻrib chiqilgan.

Sudyalar uchun intellektual mulk boʻyicha 
masofaviy taʼlim (DL) kursi butun dunyo boʻy-
lab mavjud va quyidagi modullardan iborat:

1-modul: intellektual mulk (IP) huquqlari-
ga kirish;

2-modul: mualliflik huquqi va turdosh hu-
quqlar;

3-modul: savdo belgilari;
4-modul: patentlar;
5-modul: geografik koʻrsatkichlar;
6-modul: tijorat sirlari / oshkor qilinma-

gan maʼlumotlar;
7-modul: sanoat dizayni;
8-modul: IP boʻyicha boshqa mavzular 

(World Intellectual Property Organization,  
n.d. b).

Yagona baholash standartlarini ishlab chi-
qish 

Intellektual mulk obyektlarini baholash 
uchun yagona metodologiya va standartlar 
qabul qilinishi zarur. Bunda xalqaro standart-
lar (ISO10668 (International Organization for 
Standardization, 2010), IVS 210 (Internatio-
nal Valuation Standards Council, 2025)) hi-
sobga olinishi kerak.

Baholash standartlari tan olingan xalqaro 
tizimlarga moslashtirilganda, tomonlar baho-
langan intellektual mulk qiymatining xolisli-
gi va aniqligiga ishonishlari mumkin. Global 
standartlardan izchil foydalanish baholashlar 
oʻrtasidagi subyektiv tarafkashliklar va no-
muvofiqliklarni minimallashtiradi, ularning 
huquqiy sharoitlarda qonuniyligini mustah-
kamlaydi.

“Intellektual mulkni baholash boʻyicha 
global standartlarning asosini tashkil etuvchi 
asosiy tamoyillar izchillik, shaffoflik va beta-
raflikni taʼkidlaydi. Ushbu tamoyillar intel-
lektual mulkni baholashning turli yurisdiksi-
yalar va sohalarda ishonchli va taqqoslanadi-
gan boʻlishini taʼminlashga qaratilgan” – deya 
taʼkidlanadi boshqa manbada (Legal IP Stra-
tegies, 2024).

Intellektual mulkni baholashning xalqa-
ro standartlarini (ISO 10668 (International 
Organization for Standardization, 2010), IVS 
210 (International Valuation Standards Co-
uncil, 2025)) Oʻzbekiston huquqiy tizimi-
ga joriy etish zarurati ikki asosiy omil bilan 
asoslanadi:

birinchidan, global investitsiya va savdo 
oqimlarida ishtirok etish uchun xalqaro tan 
olinish zarur;

ikkinchidan, milliy intellektual mulk bozo-
rini rivojlantirish va sud amaliyotini yaxshi-
lash uchun yagona metodologik baza kerak.

Sud amaliyotini umumlashtirish va nashr 
etish tizimini yaratish 

Oliy Sud tomonidan intellektual mulk 
boʻyicha ishlarni muntazam umumlashtirish 
va modelli qarorlarni eʼlon qilish sud amali-
yotini bir xil qilishga yordam beradi.

“Amaldagi sud amaliyotini tizimli ravish-
da tahlil qilish, shuningdek, undan yuzaga 
kelishi mumkin boʻlgan ogʻishlarni aniqlash 
va ularning oldini olish maqsadida samarali 
nashr yoki hisobot yuritish tizimining joriy 
etilishi alohida ahamiyat kasb etadi”, – deya 
qayd etadi yana bir manba (Consultative Co-
uncil of European Judges, 2017).

“Sud qarorlarining toʻplamlarini shakllan-
tirish gʻoyasi yangilik boʻlmasa-da, raqam-
lashtirish jarayoni tufayli u alohida ahamiyat 
kasb etmoqda. Veb-platformalar orqali ki-
rish imkoniyati va qidiruv tizimlarining joriy 
etilishi ushbu toʻplamlarni sud amaliyotida-
gi ogʻishlarni aniqlash yoki ularning oldini 
olishga xizmat qiluvchi samarali vositaga ay-
lantirmoqda” (Council of Europe, 2023).

Oliy Sudning qarorlari pastki sudlar 
uchun muhim yoʻriqnoma boʻlib xizmat qi-
ladi. Natijada bir xil vaziyatlarda turli sudlar 
bir xil huquqiy yechimga keladi.

Shuningdek, Oliy Sudning qarorlari past-
ki sudlar uchun muhim yoʻriqnoma boʻlishini 
inobatga olsak, bir xil vaziyatlarda turli sud-
lar bir xil huquqiy yechimga kela oladi.

Fuqarolar va biznes vakillari sud qarorla-
rini oldindan taxmin qilishi mumkin boʻladi. 
Bu narsa qonunlarni talqin qilishda ham mu-
him omil sanaladi.

Yangi masalalar va murakkab holatlar 
boʻyicha yoʻriqnoma vujudga kelib, sud ama-
liyotidagi qarama-qarshiliklar bartaraf etila-
di. Modelli qarorlar boshqa sudlar uchun na-
muna boʻlib xizmat qiladi. Ayniqsa, intellek-
tual mulkka oid nizoli ishlarni koʻrib chiqib 
hal etishda ular zarur hisoblanadi. Chunki in-
tellektual mulk huquqi tez rivojlanmoqda, ya-
ngi texnologiyalar va yangi huquqiy munosa-
batlar vujudga kelmoqda. Hozirgi kunda mu-
rakkab huquqiy masalalar koʻp uchrayotgani 
sababli ularning xalqaro standartlarga muvo-
fiqligini taʼminlash ham dolzarb sanaladi.

Intellektual mulk huquqiga boʻlgan hurmat 
va madaniyatni shakllantirish

Samarali himoya tizimi nafaqat qonun-
chilik va institut choralari bilan, balki jami-

yatda intellektual mulk huquqlariga hurmat 
madaniyatini shakllantirishni ham talab qi-
ladi:

“IP Ambassador” – jamiyat elchilari dastu-
rini joriy etish

Mashhur blogerlar, influyencerlar, sport-
chilar va sanʼatkorlarni IP elchilari sifatida 
jalb qilish maqsadga muvofiqdir. Ular oʻz ij-
timoiy tarmoqlarida qaroqchilikka qarshi va 
halol kontentni qoʻllab-quvvatlash boʻyicha 
xabarlar tarqatadilar.

Yoshlar orasida intellektual mulk madani-
yatini ommalashtirish uchun zamonaviy ijti-
moiy tarmoqlarda mashhur boʻladigan (viral) 
kampaniyalar yaratish kerak. Buning uchun 
“TikTok”, “Instagram” va “YouTube” kabi 
platformalarda qisqa, qiziqarli va tushunarli 
videokontentlar tayyorlash lozim. Bu yonda-
shuv anʼanaviy targʻibot usullariga qaraganda 
samaraliroq taʼsir koʻrsatadi.

Blokcheyn texnologiyasi asosida IP registri-
ni yaratish

Mualliflik huquqlarini avtomatik ravishda 
blokcheynda roʻyxatdan oʻtkazish tizimini jo-
riy etish zamonaviy talab hisoblanadi. Bu ra-
qamli asarlar (musiqa, video, dizayn) uchun 
darhol va shaffof himoyani taʼminlaydi.

NFT va smart-kontrakt texnologiyalaridan 
foydalanib, mualliflar oʻz asarlaridan bevosi-
ta daromad olish imkonini yaratish mumkin. 
Bunday tizim vositachilarni kamaytiradi va 
mualliflarning huquqlarini yanada mustah-
kamlaydi.

“IP Incubator” – innovatorlar uchun inku-
bator markazi tashkil etish

Yoshlarning IP gʻoyalarini tijoratlashti-
rishga yordam beradigan maxsus inkubator 
yaratish zarur. Bu yerda bepul yuridik mas-
lahat, patent yozish koʻnikmalari va investor 
bilan bogʻlanish imkoniyati taqdim etiladi.

Muvaffaqiyatli loyihalarni davlat va xu-
susiy sektor qoʻllab-quvvatlash fondi orqa-
li moliyalashtirishi innovatsion faoliyatni 
ragʻbatlantiradi. Bunday markaz startap 
ekotizimini rivojlantirishga ham xizmat qi-
ladi.

Gamifikatsiya – IP oʻyinlar va ilovalar or-
qali taʼlim berish

Mobil oʻyinlar va interaktiv ilovalar orqa-
li IP tushunchalarini oʻrgatish zamonaviy va 
samarali usul hisoblanadi. Masalan, virtual 
dunyoda oʻz biznesingni qurish, patent olish 
va himoya qilish jarayonini simulyatsiya qi-
luvchi oʻyin ishlab chiqish mumkin.

Maktab va universitetlarda IP olimpia-
dalari va tanlovlar oʻtkazishdan gʻoliblar sti-
pendiya va startap grantlari oladi. Bu yon-
dashuv taʼlimni qiziqarli qiladi va amaliy 
koʻnikmalarga yoʻnaltiradi.

Xulosa
Oʻzbekiston Respublikasida intellektual 

mulk huquqlarini himoya qilish tizimi shakl-
lanib kelmoqda, ammo kompensatsiyaviy 
mexanizmlar hali toʻliq rivojlanmagan. Tadqi-
qot natijalariga koʻra, quyidagi asosiy xulosa-
larni shakllantirish mumkin:

Birinchidan, mavjud qonunchilik baza-
si umumiy tamoyillarni belgilagan boʻlsa-da, 
kompensatsiya miqdorlarini aniqlash me-
xanizmlari aniq ishlab chiqilmagan. Shart-
li kompensatsiya miqdorlari juda past va 
preventiv taʼsir koʻrsatmaydi. Haqiqiy zarar 
va yoʻqotilgan foydani isbotlash juda qiyin 
boʻlib, bu huquq egalarining manfaatlarini hi-
moya qilishni cheklaydi.

Ikkinchidan, sud amaliyotida bir xillik 
yoʻq va turli sudlar oʻxshash ishlar boʻyicha 

turli qarorlar qabul qilmoqda. Malakali sud-
yalar va ekspertlarning yetishmasligi, yagona 
baholash standartlarining yoʻqligi muammo 
tugʻdirmoqda.

Uchinchidan, xalqaro tajriba samarali me-
xanizmlarni koʻrsatadi: uchlamchi kompen-
satsiya, huquqbuzarning foydasini qoplash, 
isbotlash yukini yengillashtirish va ixtisos-
lashgan sudlar. Bu tajribalarni milliy qonun-
chilikka moslashtirgan holda qoʻllash mum-
kin.

Tizimni takomillashtirish uchun quyidagi 
asosiy yoʻnalishlar taklif etiladi:

– qonunchilikka oʻzgarishlar kiritish: 
kompensatsiya miqdorlarini oshirish, uch-
lamchi kompensatsiya institutini joriy etish, 
huquqbuzarning foydasini qoplash mexaniz-
mini kengaytirish;

– institutsional ishlanmalar: maxsus intel-
lektual mulk sudlarini tashkil etish, sudyalar 
va ekspertlarni tayyorlash, yagona baholash 
standartlarini ishlab chiqish;

– jamiyatda intellektual mulk huquqlari-
ga hurmat madaniyatini shakllantirish, taʼlim 
dasturlariga tegishli kurslarni kiritish.

Ushbu choralarning amalga oshirilishi 
Oʻzbekiston Respublikasida intellektual mulk 
huquqlarini samarali himoya qilish tizimini 
yaratishga, innovatsion iqtisodiyotni rivojlan-
tirishga va xalqaro standartlarga muvofiqlik-
ni taʼminlashga yordam beradi.

